
Kumarakrita Shivashiva Stuti

కుమారకృతా శివశివాస్తుతిః

నమో నమస్తే గిరిశాయ తుభ్యం నమో నమస్తే గిరికన్యకాయై ।
నమో నమస్తే వృషభధ్వజాయ సింహధ్వజాయై చ నమో నమస్తే ॥ ౧॥
నమో నమోభూతివిభూషణాయ నమో నమశ్చన్దనరూపితాయై  ।
నమో నమః భాలవిలోచనాయ నమో నమః పద్మవిలోచనాయై ॥౨॥
త్రిశూలహస్తాయ  నమో నమస్తే నమో నమః పద్మలసత్కరాయై ।
నమో నమో దిగ్వసనాయ తుభ్యం చిత్రామ్బరాయై  చ నమో నమస్తే ॥ ౩॥
చన్ద్రావతంసాయ  నమో నమస్తే నమోఽస్తు చన్ద్రాభరణాఞ్చితాయై  ।
నమః సువర్ణాఙ్కితకుణ్డలాయ   నమోఽస్తు రత్నోజ్వలకుణ్డలాయై  ॥ ౪॥
నమోఽస్తు తారాగ్రహమాలికాయ  నమోఽస్తు హారాన్వితకన్ధరాయై  ।
సువర్ణవర్ణాయ   నమో నమస్తే నమః సువర్ణాధికసున్దరాయై   ॥ ౫॥
నమో నమస్తే త్రిపురాన్తకాయ  నమో నమస్తే మధునాశనాయై ।
నమో నమస్త్వన్ధకసూదనాయ  నమో నమః కైటభసూదనాయై  ॥౬॥
నమో నమో జ్ఞానమయాయ  నిత్యం నమశ్చిదానన్దఘనప్రదాయై   ।
నమో జటాజూటవిరాజితాయ నమోఽస్తు వేణీఫణిమణ్డితాయై  ॥ ౭॥
నమోఽస్తు కర్పూరరసాకరాయ నమో లసత్కుఙ్కుమమణ్డితాయై  ।
నమోఽస్తు బిల్వామ్రఫలార్చితాయ  నమోఽస్తు కున్దప్రసవార్చితాయై   ॥౮॥
నమో జగన్మణ్డలమణ్డనాయ   నమో మణిభ్రాజితమణ్డనాయై   ।
నమోఽస్తు వేదాన్తగణస్తుతాయ నమోఽస్తు విశ్వేశ్వరసంస్తుతాయై ॥౯॥
నమోఽస్తు సర్వామరపూజితాయ నమోఽస్తు పద్మార్చితపాదుకాయై ।
నమః శివాఽఽలిఙ్గితవిగ్రహాయ   నమః శివాలిఙ్గితవిగ్రహాయై   ॥ ౧౦॥
నమో నమస్తే జనకాయ నిత్యం నమో నమస్తే గిరిజే జనన్యై  ।
నమో నమోఽనఙ్గహారాయ  నిత్యం నమో నమోఽనఙ్గవివర్ధనాయై   ॥ ౧౧॥
నమో నమస్తేఽస్తు విషాశనాయ నమో నమస్తేస్తు సుధాశనాయై ।

నమో నమస్తేఽస్తు మహేశ్వరాయ శ్రీచన్దనే   దేవి నమో నమస్తే ॥ ౧౨॥
॥ ఇతి శివరహస్యాన్తర్గతే  కుమారకృతా శివశివాస్తుతిః సమ్పూర్ణా ॥
శివనైవేద్యశివోచ్ఛిష్టపాత్రమహిమ్నవర్ణనం   
- ॥ శ్రీశివరహస్యమ్  ।హరాఖ్యః తృతీయాంశః ।పూర్వార్ధమ్  । అధ్యాయః ౨౧। ౪-
౧౫ ॥

